
Economía solidaria. De la obsesión por el lucro 
a la redistribución con equidad  ·  Caterine 
Galaz e Rodrigo Prieto  ·  Icaria, 2006  ·  104 páx.  
·  8 euros

N 
on é a óptica do tratado, é 
a do ensaio. Galaz e Prieto 
achegan unha reflexión libre 
e non un vademecum sobre a 

economía solidaria emerxente. 
No inicio, len con Beck e Morin o 

mundo glocal e a sociedade-rede, e de-
finen unha época tensionada polo risco, 
o cambio permanente e a desorde. Logo, 
desde a psicoloxía, a educación social 
e a comunicación reparan no merca-
do como sistema de relacións de forza 
entre individuos, colectivos, empresas 

e administracións onde cada suxeito 
exerce o seu poder para atinxir maior be-
nestar ( «estar, sentirse, verse, valorarse 
e vivir ben») e no que a subxectividade é 
cada vez máis decisiva no intercambio 
dos bens, servizos e saberes. 

Para Galaz e Prieto, o mercado é máis 
ca un espazo de loita polos recursos, 
tamén é un marco factíbel para estabe-
lecer relacións afastadas do lucro e ba-
seadas na doazón, na cooperación e na 
solidariedade. Así repasan esas alterna-
tivas económicas (cooperativismo, co-
mercio xusto, consumo responsábel...) 
e tamén nichos de empoderamento 
micropolítico (movementos sociais), e, 
con sobrado idealismo, apuntan que 
a súa combinación pode subverter a 
actual orde mundial a base de cativas 
mutacións no ámbito social, político e 
económico. 

Endemal, non din canta saturación de 
pequenas mutacións é necesaria para o 
cambio global e, como acontece cando 
non somos quen de enxergar as contor-
nas das formas futuras, unha salvadora 
utopía é unha socorrida saída. 

Os últimos capítulos escríbense así 
na xeografía dos non-lugares e no tempo 
do aínda-non, adornándose coa prosa 
lírica de Galeano e a teoría dura de Negri 
e Hardt. Isto non desfiuza o ensaio que 
lonxe de ofrecer grandes respostas tan 
só quere bosquexar unha posibilidade 
emancipadora suxerindo outra forma de 
ver e pensar a economía glocal.

// Manuel M. Barreiro

postas non menos schmittianas desde po-
sicións radicais de esquerda.

Mais se nos quedamos nestes trazos tan 
só obtemos un dos rostros do autor da Teo-
loxía política, pois agora, desde os oiten-
ta, como xa ocorrera antes, estase a dar un 
achegamento a Schmitt desde posicións 
políticas ben distintas. Dende Italia aos 
Estados Unidos observamos como entre a 
esquerda radical esperta un renovado inte-
rese pola súa obra. Schmitt proporcionaría, 
a esta luz, importantes ferramentas para 
entender a situación xerada pola globali-
zación e o seu neoliberalismo reitor; pero 
tamén, segundo algúns, para responder o 
neocontractualismo e o consensualismo 
dominante na teoría política. Así as cou-
sas, retómanse elementos que van desde a 
teoría sobre a situación de excepción ás co-
nexións entre violencia e dereito, pasando 
pola relación entre moralismo e criminali-
zación do inimigo, ou o momento irredu-
tíbel da escisión inherente ao político. Cu-
riosamente, nesas lecturas entróncase con 
elementos da primeira recepción de esquer-
das, a que se remonta, por exemplo, aos 
dous mellores teóricos do dereito da Escola 
de Francfort, como Neumann e Kircheimer, 
ambos discípulos de Schmitt, e, moi en 
particular, ás conexións co pensamento do 
Benjamin das Teses sobre Filosofía da Histo-
ria e de Para unha crítica da violencia. Desde 
o marxismo en xeral, o interese polo Sch-
mitt teórico nunca foi unha excepción: aos 
citados habería que engadirlles nesa pri-
meira fornada, Korsch, Adler, ou Fraenkel. 
Eran máis dun os centros de interese que 
desde esa perspectiva se daban: formula-
ción do conflito estrutural entre liberalismo 
e democracia, concepto substancial e non 
meramente formal desta, tensión entre le-
galidade e lexitimidade, oposición ás con-
cepcións xurídicas do formalismo-positivis-
ta, compoñente agonal do político, ruptura 
coa concepción evolutiva e continuísta da 
historia, etc.; non en van o mesmo Schmitt 
fora un atento e peculiar lector de Lukács, 
ou de Lenin, polo miúdo interpretado des-
de unha proximidade ao Sorel de Reflexións 
sobre a violencia. 

Esta perspectiva dunha lectura de es-
querdas é, onte como agora –compáre-
se como simple exemplo Agamben con 
Mouffe ou o círculo da revista americana 
“Telos”– claramente plural, e tampouco 
elas esgotan as facianas da obra schmit-
tiana. Poderiamos usar as súas chaves para 
ler algúns lugares do comunitarismo, ou 
dos nacionalismos. A riqueza do seu pen-
samento non se reduce, pois, ao vínculo co 
seu detestábel compromiso político, como 
tampouco ocorre tal coas dimensións da 
obra dun Jünger ou dun Heidegger, dous 
espíritos que lle foron afíns. Non é este o 
lugar para facer un percorrido polos temas 
e conceptos que do seu pensamento, con 
independencia da distancia das posicións 
teóricas e prácticas que adoptemos, nos 
apelan. Abonda indicar que a radicalidade 
coa que pensou un dos modelos esenciais 
do político, o que podemos denominar 
modelo da guerra, esixe de todo aquel que 
queira pensar desde outras coordenadas o 
confrontamento con el.

Que queres ver?
Os ollos de Victorine e a construción da cuarta 
parede  ·  Gustavo Pernas Cora  ·  Laiovento, 2006  ·  
160 páx.  ·  13 euros

Q 
ue pretendes, Victorine? Está 
claro que a ti, máis que ver, 
gústache mirar. Pero, por que? 
Manet pintoute subversiva 

sobre a herba aló polo 1863. Fixo da túa 
nudez un pretexto e da túa ollada un 
abismo. Plantado fronte ao teu misterio, 
o mirón burgués descubriuse observado. 
Fóra de contexto. Na distancia irónica 
que impós, descubreuse espectador. 
Le déjeneur sur l´herbe é a obra de arte 
que Gustavo Pernas abandeira no seu 
ensaio como catalizadora de todas as 
pulsións que levarían á consagración no 
teatro naturalista doutro xeito de mirar. 
Este modo de ver tería na aplicación 
do concepto de ‘cuarta parede’ a súa 
formulación escénica fundamental.

Pernas parte do cadro para tecer unha 
excelente análise comparada da madeixa 
de significantes e significados que, dis-
persos entre as descubertas e as contradi-
cións da sociedade burguesa e das praxes 
artísticas, e mesmo médicas, de finais 
do XIX, configurarían a escena como ese 
cubo pechado e autónomo con respecto a 
palcos e patio de butacas que xa fora pre-
figurado por Diderot no seu  Discours sur 
la poésie dramatique (1758), e que, a partir 
de Antoine, deveu fundamento sustan-
cial para a reprodución, pretendidamen-
te aséptica, “natural”, de fragmentos de 
realidade.

Mediante unha escrita dialóxica certa-
mente interesante, Pernas consegue fiar 
un exercicio intertextual ateigado de vo-
ces imprescindíbeis no eido da reflexión 
sobre a arte. O recurso constante a Susan 
Sontag, Baghtin, Flaubert, Baudrillard, 
Benjamin, Eugenio Trías, Gombrich ou Du-
vergier, entre outros, complementa unha 
narración con estilo propio que, se ben en 
ocasións resulta confusa debido ás múlti-
ples implicacións das relacións que abar-
ca, ofrécelle ao lector-mirón a posibilidade 
de participar dos enigmas da mirada de 
Victorine, da súa sorprendente proxección, 

desentrañados polo crítico da mesma 
maneira que o faría o director de escena, 
figura estrela do período que trata: recodi-
ficando os signos que os fan posíbeis.   

Un dos fitos do libro é, sen dúbida, un 
enfoque que entronca con algunhas liñas 
actuais do pensamento feminista. Afrontar 
o estudo dos mecanismos que orixinaron 
a idea da cuarta parede dende a consta-
tación da ruptura do binomio corpo-na-
tureza implica diseccionar as estratexias 
sexuais que promoveron a intelectualiza-
ción do desexo e condicionaron a posta 
en marcha de mecanismos institucionali-
zadores da distancia, dun dispositivo que 
evitara o cuestionamento da implicación 
directa do espectador finisecular, impa-
ciente por mirar polo ollo da pechadura.  

Victorine está núa, con naturalidade 
e insolencia, nun dos templos da mo-
ralidade pública e exhíbese ante a con-
ciencia do espectador formulando unha 
pregunta que abrirá novos camiños na 
Historia da arte: que miras? Ou mellor 
aínda,  que queres ver?”. 

Benvido o espectador moderno. Pernas 
sitúanos xusto no seu nacemento. A olla-
da obscena mingua o éxito do proxecto 
naturalista da análise clínica dun anaco de 
vida. Mirada clínica, mirada cínica. Como 
contrapartida, a verdade aflora máis ca 
nunca. Na distancia incómoda, o voyeur 
comeza a experimentar a súa propia moral 
burguesa e represora. Non hai profilaxe 
contra os efectos do monólogo interior, 
nin espectador a quen non desafíen os 
ollos de Victorine. 

// Andrea Álvarez Pino


